
Annotatsiya. Mazkur tezisda Farg‘ona viloyatining tabiiy-geografik o‘rni, landshaft-balandlik mintaqalanishi, 
tuproq qoplamining sho‘rlanish darajasi hamda sug‘orish suvlaridan foydalanish samaradorligi kompleks 
yondashuv asosida tahlil qilingan. Tadqiqot jarayonida yer va suv resurslaridan foydalanishdagi tizimli 
nomutanosibliklar aniqlanib, ularni bartaraf etish hamda qishloq xo‘jaligi yerlarining iqtisodiy va ekologik 
samaradorligini oshirishga qaratilgan ilmiy-amaliy takliflar ishlab chiqilgan. 
 
Kalit so’zlar: yer resurslari, qishloq xo‘jaligi samaradorligi, landshaft-balandlik mintaqalanishi, tuproq 
sho‘rlanishi, meliorativ holat, sug‘orish suvlaridan foydalanish, suv resurslari tejamkorligi, Farg‘ona viloyati. 
 

COMPLEX ASSESSMENT OF THE EFFICIENCY OF USING LAND RESOURCES IN 
AGRICULTURE OF FERGANA REGION 
 
Umarov Javohir Umidjon oglu 
Kokand State University, Department of Natural Geography 
2nd year basic doctoral student 

 
Annotation This thesis analyzes the natural and geographical location of the Fergana region, its landscape-
altitude zoning, the level of soil salinity, and the efficiency of irrigation water use based on an integrated approach. 
During the research, systematic imbalances in the use of land and water resources were identified, and scientific 
and practical proposals were developed to eliminate them and increase the economic and environmental efficiency 
of agricultural lands. 
 
Keywords: land resources, agricultural efficiency, landscape-altitude zoning, soil salinity, land reclamation, 
irrigation water use, water resource efficiency, Fergana region. 

 

DOI: https://doi.org/10.47390/ydif-y2026v2i2/n36  

 

KIRISH 

Yer resurslari qishloq xo‘jaligi ishlab chiqarishining asosiy omili bo‘lib, moddiy 

ne’matlar yaratish, aholining oziq-ovqat xavfsizligini ta’minlash hamda hududlarning ijtimoiy-

iqtisodiy rivojlanishida muhim strategik ahamiyat kasb etadi. Yer insoniyat faoliyatining 

barcha bosqichlarida ishlab chiqarish jarayonining ajralmas qismi bo‘lib, uning iqtisodiy 

qiymati nafaqat hosildorlik darajasi, balki ekologik barqarorlik va hududiy rivojlanish bilan 

ham chambarchas bog‘liqdir. [1; B.23-29.]. 

Yerning boshqa ishlab chiqarish vositalaridan tub farqi uning tabiiy resurs sifatida 

cheklanganligi, qayta tiklanmasligi hamda miqdoran kengaytirib bo‘lmasligidadir. Shu sababli 

yer resurslaridan foydalanishda faqat iqtisodiy foyda emas, balki ekologik muvozanatni 

saqlash, tuproq unumdorligini tiklash va kelajak avlodlar manfaatlarini hisobga olish zarur. Bu 

https://konferensiyalar.com/index.php/yd
mailto:javohirumarov07071997@gmail.com
https://doi.org/10.47390/ydif-y2026v2i2/n36

esa yer resurslarini boshqarishda geografik yondashuv bilan iqtisodiy samaradorlik 

tamoyillarini uyg‘unlashtirishni taqozo etadi. 

Geografik nuqtayi nazardan yer resurslari tabiiy-iqlim sharoitlari, relyef, tuproq 

qoplami, suv resurslari va landshaft-balandlik mintaqalanishi bilan bevosita bog‘liq bo‘lib, 

ushbu omillar qishloq xo‘jaligi ixtisoslashuvi va ekinlar joylashuvini belgilab beradi. Iqtisodiy 

jihatdan esa yer resurslari ishlab chiqarish tannarxi, hosildorlik, rentabellik va bozor 

raqobatbardoshligiga bevosita ta’sir ko‘rsatadi. 

Farg‘ona viloyati sharoitida yer resurslaridan foydalanish masalasi alohida dolzarblik 

kasb etadi. Viloyat O‘zbekistonning eng zich aholi yashaydigan hududlaridan biri bo‘lib, yerga 

bo‘lgan bosim yuqori darajada saqlanib qolmoqda. Qishloq xo‘jaligi mahsulotlarining qariyb 95 

foizi sug‘oriladigan yerlar hisobiga yetishtirilishi suv va yer resurslaridan foydalanish 

samaradorligini keskin oshirishni talab qiladi. Shu bilan birga, sug‘oriladigan yerlarning 

meliorativ holati, tuproq sho‘rlanishi va suv ta’minotidagi nomutanosibliklar mavjud 

muammolarni yanada murakkablashtirmoqda. [2; B. 29.]. 

Iqlim o‘zgarishi sharoitida suv resurslarining cheklanishi, sug‘orish suvlarining tannarxi 

oshib borishi hamda tuproq degradatsiyasi jarayonlarining kuchayishi yer resurslaridan 

foydalanishga kompleks va tizimli yondashuvni zarur etmoqda. Shu bois Farg‘ona viloyati yer 

resurslaridan qishloq xo‘jaligida foydalanish samaradorligini geografik, iqtisodiy va ekologik 

mezonlar asosida baholash, mavjud muammolarni aniqlash va ularni bartaraf etishga 

qaratilgan ilmiy asoslangan takliflar ishlab chiqish dolzarb ilmiy-amaliy ahamiyatga ega. 

ADABIYOTLAR TAHLILI 

Yer resurslaridan qishloq xo‘jaligida foydalanish samaradorligini baholash masalasi mahalliy 

va xorijiy olimlarning tadqiqotlarida keng yoritilgan. O‘zbekistonlik tadqiqotchilar asosan 

sug‘oriladigan yerlarning meliorativ holati, tuproq sho‘rlanishi va sizot suvlarining yuqori sathi 

qishloq xo‘jaligi hosildorligiga salbiy ta’sir ko‘rsatayotganini ta’kidlaydilar. Ushbu ilmiy 

ishlarda kollektor-drenaj tizimlarini takomillashtirish va meliorativ tadbirlarni kuchaytirish 

zarurligi asoslab berilgan. [3; B. 92.]. 

Geograf olimlar tadqiqotlarida landshaft-balandlik mintaqalanishining ahamiyati alohida qayd 

etilib, relyefni inobatga olmagan holda olib borilgan dehqonchilik faoliyati tuproq eroziyasi va 

suv resurslarining samarasiz sarflanishiga olib kelishi ko‘rsatilgan. Iqtisodchi olimlar esa yer 

va suv resurslaridan foydalanish samaradorligini hosildorlik, tannarx va rentabellik 

ko‘rsatkichlari orqali baholab, suv narxining oshishi resurs tejamkor texnologiyalarni joriy 

etishni taqozo etishini ta’kidlaydilar.  

Xorijiy adabiyotlarda barqaror qishloq xo‘jaligi konsepsiyasi doirasida innovatsion sug‘orish 

texnologiyalarining suvni tejash va hosildorlikni oshirishdagi roli asoslab berilgan. Shunga 

qaramay, Farg‘ona viloyati sharoitida yer va suv resurslaridan foydalanish samaradorligini 

kompleks baholash masalasi yetarli darajada tizimli o‘rganilmagan bo‘lib, mazkur tadqiqot 

aynan ushbu ilmiy bo‘shliqni to‘ldirishga qaratilgan. [4; B. 95.]. 

MUHOKAMA VA NATIJALAR 

Tadqiqot natijalari shuni ko‘rsatadiki, Farg‘ona viloyati yer resurslaridan qishloq 

xo‘jaligida foydalanish samaradorligi, avvalo, hududning murakkab geomorfologik tuzilishi va 

landshaft-balandlik mintaqalanishi bilan bevosita bog‘liqdir. Relyef va balandlik zonalarining 

xilma-xilligi qishloq xo‘jaligi ekinlarini joylashtirish, sug‘orish tizimlarini tashkil etish hamda 

agrotexnologiyalarni tanlashda asosiy tabiiy omil sifatida namoyon bo‘ladi. 

Viloyat hududi uchta asosiy landshaft-balandlik mintaqasini qamrab oladi. Tekislik 

mintaqasi (301–600 m) sug‘oriladigan dehqonchilik yaxshi rivojlangan hudud bo‘lib, bu yerda 

paxta va g‘alla yetishtirish ustunlik qiladi. Ushbu zonada irrigatsiya tarmoqlari nisbatan yaxshi 

shakllangan bo‘lsa-da, suvdan me’yoridan ortiq foydalanish holatlari kuzatiladi. Adir mintaqasi 

(600–1000 m) bog‘dorchilik va uzumchilik uchun qulay bo‘lib, ammo relyefning qiyaligi sababli 

noto‘g‘ri sug‘orish tuproq eroziyasiga olib kelmoqda. Tog‘oldi mintaqasi (1000–1500 m) asosan 

yaylovlar va ko‘p yillik ekinlar bilan band bo‘lib, bu hududlarda tabiiy sharoitga mos 

foydalanish muhim ahamiyat kasb etadi. 

Viloyatning janubiy va sharqiy tumanlarida (Farg‘ona, Quva, Oltiariq) yonbag‘ir 

qiyaliklarining 8–15° dan 35° gacha yetishi an’anaviy ochiq sug‘orish usullarining 

samarasizligini yanada kuchaytirmoqda. Bunday sharoitda suv oqimi tuproqning unumdor 

qatlamini yuvib ketib, suv eroziyasini kuchaytiradi va hosildorlikning pasayishiga olib keladi. 

Relyef tuproq hosil bo‘lish jarayonlariga ta’sir etuvchi asosiy omil sifatida quyosh nuri, 

yog‘ingarchilik va suv rejimining hududiy farqlanishini belgilaydi. [5; B. 57.]. 

Tuproq qoplamining sho‘rlanish darajasi va meliorativ holatini tahlil qilish natijalari 

ham yer resurslaridan foydalanish samaradorligiga jiddiy ta’sir ko‘rsatayotgan muammolar 

mavjudligini ko‘rsatdi. So‘nggi yillarda yer resurslaridan intensiv foydalanish, sug‘orish 

me’yorlariga rioya qilinmasligi va meliorativ tadbirlarning yetarli darajada olib borilmasligi 

natijasida viloyatning ayrim hududlarida sho‘rlanish va botqoqlanish jarayonlari kuchaygan. 

Tumanlar kesimida sho‘rlanish darajasi sezilarli farqlanadi. Past sho‘rlangan yerlar (0–

4%) asosan Farg‘ona tumanida joylashib, yuqori hosildorlik bilan ajralib turadi. O‘rtacha 

sho‘rlangan yerlar (25–39%) Yozyovon, Bag‘dod va Uchko‘prik tumanlariga xos bo‘lib, bu holat 

sizot suvlarining yer yuzasiga yaqin joylashuvi bilan izohlanadi. Yuqori sho‘rlangan yerlar (70–

86%) esa Beshariq, Furqat va Shohimardon hududlarining ayrim qismlarida keng tarqalgan 

bo‘lib, bu yerlarda dehqonchilik samaradorligi keskin pasaygan. Ushbu holat meliorativ 

tadbirlarni kuchaytirish zarurligini yaqqol ko‘rsatadi. [6; B. 92.]. 

Sug‘orish suvlaridan foydalanish samaradorligini 2000–2018-yillar kesimida tahlil 

qilish viloyatda suv resurslaridan foydalanishda jiddiy nomutanosibliklar mavjudligini 

aniqladi. Paxtachilikda 1 gektar maydonni sug‘orish uchun rejadagi 8130 m³ suv o‘rniga amalda 

8635 m³ suv sarflangan. Natijada 1 tonna paxta yetishtirish uchun o‘rtacha 3320 m³ suv 

ishlatilgan bo‘lib, hosildorlik gektariga 27,0 sentnerni tashkil etgan. G‘allachilikda esa vaziyat 

yanada murakkab bo‘lib, 1 gektar maydon uchun rejalashtirilgan 5107 m³ suv o‘rniga amalda 

10137 m³ suv sarflangan. Hosildorlik reja ko‘rsatkichidan 110,6 foizga bajarilgan bo‘lsa-da, 

suvdan foydalanish samaradorligi past bo‘lib qolgan. 

Suv resurslaridan foydalanishdagi iqtisodiy bosim ham keskin oshgan. Xususan, 1 

m³/sek suvning tannarxi 2000-yilda 0,87 so‘mni tashkil etgan bo‘lsa, 2018-yilga kelib bu 

ko‘rsatkich 29,7 so‘mgacha oshgan. Bu holat suv resurslaridan tejamkor va innovatsion 

usullarda foydalanishni taqozo etadi. 

O‘tkazilgan tahlillar asosida yer va suv resurslaridan foydalanish samaradorligini 

oshirish bo‘yicha bir qator kompleks yechimlar taklif etildi. Jumladan, adir mintaqalaridagi bog‘ 

va uzumzorlarda gektariga 6–7 mln so‘m xarajat evaziga past bosimli tomchilatib sug‘orish 

hamda yer ostidan sug‘orish tizimlarini joriy etish maqsadga muvofiqdir. Sug‘oriladigan 

yerlarda suv hisobini yuritish va raqamli monitoring tizimlarini keng joriy etish suv sarfini 

kamaytirishga xizmat qiladi. 

Sho‘rlangan yerlarda meliorativ tadbirlarni kuchaytirish, kollektor-drenaj tizimlarini 

rekonstruksiya qilish muhim ahamiyatga ega. Xususan, AQSH tajribasiga asoslanib, yirik 

magistral kanallar qirg‘oqlaridagi filtratsiya suvlarini kichik havzalarda to‘plash va ularni 

sug‘orishga qayta yo‘naltirish suv resurslaridan samarali foydalanish imkonini beradi. 

Shuningdek, sizot suvlarini me’yorda ushlab turish uchun mavjud vertikal zovur quduqlarini 

uzluksiz elektr energiyasi bilan ta’minlash va ularni modernizatsiya qilish zarur. 

 
 

1-2-rasm. 2015–2025-yillarda Farg‘ona viloyati yer resurslaridan foydalanish 

dinamikasining qiyosiy tahlili 

2015 va 2025-yillarga oid yer resurslaridan foydalanish xaritalarining qiyosiy tahlili 

Farg‘ona viloyatida so‘nggi o‘n yil davomida yuz bergan muhim hududiy va funksional 

o‘zgarishlarni yaqqol namoyon etadi. Mazkur davrda viloyatning agrar hududi sezilarli 

darajada transformatsiyaga uchrab, qishloq xo‘jaligi yerlarining strukturasi va joylashuvida 

jiddiy siljishlar kuzatilgan. 

Avvalo, viloyatning markaziy va sharqiy qismlarida urbanizatsiya jarayonlarining keskin 

jadallashgani aniqlanadi. Aholi punktlari hududlarining kengayishi, asosan, unumdor 

sug‘oriladigan ekin maydonlari hisobiga amalga oshirilgan. Natijada, ilgari yaxlit va uzluksiz 

bo‘lgan qishloq xo‘jaligi yer massivlari turar-joy va infratuzilma obyektlari bilan parchalangan. 

Ushbu holat xaritalarda qizil rangli antropogen hududlarning keskin ko‘payishi va yashil 

rangdagi qishloq xo‘jaligi yerlarining maydalanishi orqali yaqqol ifodalanadi. Bu jarayon “yalpi 

urbanizatsiya” xususiyatiga ega bo‘lib, agrar landshaftlarning ichki fragmentatsiyasini 

kuchaytirgan. [7; B. 87.].  

Qiyosiy tahlil natijalariga ko‘ra, 2015-yilda nisbatan kompakt va uzluksiz bo‘lgan 

agrolandshaftlar 2025-yilga kelib o‘z yaxlitligini sezilarli darajada yo‘qotgan. Qishloq xo‘jaligi 

yerlarining bunday qisqarishi va maydalanishi ishlab chiqarish samaradorligiga salbiy ta’sir 

ko‘rsatmoqda. Xususan, yirik ekin maydonlarining parchalanishi zamonaviy mexanizatsiya 

vositalaridan samarali foydalanish va klaster usulida dehqonchilikni tashkil etish 

imkoniyatlarini cheklaydi. Shu bilan birga, turar-joy massivlarining ekin maydonlari ichiga 

kirib borishi sug‘orish va melioratsiya tarmoqlarining yaxlit ishlashiga putur yetkazmoqda. 

Xaritalar asosidagi tahlil yer fondidan foydalanishning hududiy nomutanosibligini ham 

ko‘rsatadi. Eng unumdor tekislik mintaqalari, ya’ni sug‘oriladigan dehqonchilik uchun qulay 

hududlar qurilish obyektlari bilan zich band qilinayotgan bir paytda, janubiy adirlik va cho‘l 

hududlaridagi yaylov yerlari nisbatan barqaror saqlanib qolgan. Biroq asosiy “yashil hudud”lar 

markazida joylashgan qishloq xo‘jaligi yerlarining qisqarishi viloyat agrar salohiyatiga uzoq 

muddatli salbiy ta’sir ko‘rsatishi mumkin. [8; B. 95.]. 

Kompleks baholash natijalari shuni ko‘rsatadiki, 2025-yil holatiga kelib Farg‘ona 

viloyatida yer resurslaridan qishloq xo‘jaligida foydalanish ekstensiv rivojlanish bosqichidan 

majburiy intensiv rivojlanish bosqichiga o‘tgan. Ya’ni, yer maydonlari fizik jihatdan qisqarib 

borayotgan bir sharoitda, aholi sonining o‘sishi va oziq-ovqatga bo‘lgan talabning ortishi 

mavjud yer resurslaridan olinadigan hosildorlikni keskin oshirishni talab etmoqda. 

 
3-rasm. Farg‘ona viloyati hududining balandlik zonalligi va yonbag‘ir qiyalik 

ko‘rsatkichlari asosida geomorfologik tavsifi 

Mazkur xarita Farg‘ona viloyatining landshaft-balandlik mintaqalanishi va yonbag‘ir 

qiyalik ko‘rsatkichlarini aks ettiradi. Xarita asosida viloyat hududining relyef tuzilishi, balandlik 

darajalari hamda yer yuzasining qiyalik xususiyatlari kompleks baholangan. Bunda yer 

resurslaridan, ayniqsa qishloq xo‘jaligida foydalanish imkoniyatlarini aniqlashga xizmat 

qiluvchi muhim geografik omillar tasvirlangan. 

Xaritada viloyat hududi 301–500 metr balandlikdagi tekisliklardan boshlab, 2 500 

metrdan yuqori baland tog‘li mintaqalargacha bo‘lgan besh asosiy balandlik zonalariga 

ajratilgan. Eng katta maydonni egallagan tekislik va adir mintaqalari (301–1 000 m) viloyatning 

markaziy va g‘arbiy qismlarida joylashib, qishloq xo‘jaligi ishlab chiqarishi uchun eng qulay 

hududlar hisoblanadi. Ushbu zonalarda sug‘oriladigan dehqonchilik, intensiv ekin maydonlari 

va aholi punktlari zich joylashgan. 

Xaritaning shimoliy va sharqiy qismlarida tog‘ oldi va tog‘ mintaqalari (1 000–2 500 m 

va undan yuqori) ajralib turadi. Bu hududlarda yonbag‘ir qiyaliklari keskin bo‘lib, yerlarning 

katta qismi o‘rtacha va tik qiyaliklarga ega. Natijada bu zonalarda qishloq xo‘jaligida 

foydalanish imkoniyatlari cheklangan bo‘lib, asosan yaylovchilik, bog‘dorchilik va eroziyaga 

qarshi tadbirlar talab etiladi. 

Yonbag‘ir qiyalik ko‘rsatkichlari tahlili shuni ko‘rsatadiki, viloyatning asosiy qismi 0–4° 

gacha bo‘lgan tekis va juda yassi yonbag‘irlardan iborat bo‘lib, bu hududlar intensiv 

dehqonchilik uchun qulay sharoitga ega. Shu bilan birga, 15° dan yuqori bo‘lgan juda qiya va tik 

yonbag‘irlar tog‘li hududlarda to‘plangan bo‘lib, bu yerlarda tuproq eroziyasi xavfi yuqori 

ekanligi bilan ajralib turadi. 

Umuman olganda, xarita Farg‘ona viloyatida yer resurslaridan oqilona va hududiy 

jihatdan moslashgan holda foydalanish zarurligini ko‘rsatadi. Relyef va qiyalik xususiyatlarini 

hisobga olgan holda yerlarni zonalash, qishloq xo‘jaligi ekinlarini joylashtirish hamda 

meliorativ va muhofaza tadbirlarini rejalashtirish viloyat agrar samaradorligini oshirishda 

muhim ahamiyat kasb etadi. 

Bundan tashqari, meliorativ nazoratni kuchaytirish, sug‘orish tarmoqlaridagi 

nosozliklarni bartaraf etish hamda zax suvlaridan samarali foydalanishni rag‘batlantirish 

maqsadida fermer xo‘jaliklariga subsidiya va imtiyozlar berish tizimini takomillashtirish yer 

resurslaridan foydalanish samaradorligini oshirishda muhim omil bo‘lib xizmat qiladi. [9; B. 

45.]. 

XULOSA  

So‘nggi o‘n yil ichida Farg‘ona viloyatining agrar qiyofasi sezilarli darajada 

o‘zgarishlarga uchradi. Tadqiqotlar va hududiy monitoring natijalari shuni ko‘rsatadiki, qishloq 

xo‘jaligi yerlarining an’anaviy ekin yetishtirish va dehqonchilik amaliyotlaridan boshqa, 

noqishloq xo‘jaligi maqsadlariga o‘tishi asosiy tendensiyaga aylangan. Bunda ayrim yer 

maydonlari sanoat, infratuzilma, shahar va boshqa noo‘rganizatsiyalashgan foydalanish 

holatlariga jalb qilinmoqda, bu esa qishloq xo‘jaligi ishlab chiqarishining barqarorligini 

pasaytiradi va yer resurslarining samarali boshqarilishini murakkablashtiradi. 

Mazkur jarayon qishloq xo‘jaligida samaradorlikni oshirish uchun yangi boshqaruv 

mexanizmlarini joriy etishni talab etadi. Xususan, “vertikal dehqonchilik” konsepsiyasini 

rivojlantirish orqali yer maydonlaridan ko‘p qavatli va intensiv foydalanish imkoniyatlari 

yaratiladi. Shu bilan birga, yerlarni qat’iy rayonlashtirish siyosatini amalga oshirish zarurati 

tug‘iladi: ya’ni har bir hududning ekin turi, intensivligi va sug‘orish tizimi aniq belgilanishi 

lozim. Bu choralar yer resurslaridan foydalanishni optimallashtirish, hosildorlikni oshirish va 

ekologik barqarorlikni ta’minlash imkonini beradi. 

Shuningdek, bunday strategiya orqali fermerlar va dehqonlarning resurslardan oqilona 

foydalanishi rag‘batlantiriladi, ortiqcha bosimdan kelib chiqadigan tuproq eroziyasi va 

unumdorlik pasayishi kabi muammolar oldi olinadi. Natijada, viloyatning agrar sektorini 

zamonaviylashtirish va qishloq xo‘jaligi ishlab chiqarishining iqtisodiy samaradorligini oshirish 

yo‘lida barqaror va tizimli yondashuvlar joriy etilishi mumkin bo‘ladi. 

